
1 квалификацион категорияле татар теле һәм әдәбияты укытучысы

  Бөек Ватан сугышында илебезнең азатлыгы өчен  корбан  булган батыр милләттәшләребезнең якты истәлеген  хәтердә яңартканда, Фатих  Кәрим шәхесе үзенең аеруча үзенчәлекле булуы белән игътибарны ныграк җәлеп итә. Халкыбыз аның белән горурлана, сугыш шартларындагы иҗади эшчәнлегенә соклана, Туган иленә, сөйгән халкына булган чиксез мәхәббәте алдында баш ия. 


Сугыш елларында Фатих Кәрим чын мәгънәсендә иҗади батырлык үрнәге күрсәтте.  Өч ел вакыт эчендә ул әдәби казаныш саналырлык йөз иллеләп шигырь, сигез поэма, ике чәчмә повесть, бер драма әсәре иҗат итте. Шулай итеп, үзен төрле жанрларда сынап карады. Аларда халкыбызның күпсанлы образлары гәүдәләнде. Сугыш чоры иҗаты язучы иҗатының иң югары ноктасы булып тора.

       1945 елның 18 февраленнән 19 февраленә каршы тәүлек эчендә Фатих Кәрим взводы белән катлаулы хәрби бурычны үтәргә алына. Бурыч үтәлә, тик Ф. Кәрим шушы сугышта һәлак була. Соңгы батырлыгы өчен аңа, үлгәннән соң, икенче орден – Беренче дәрәҗә Ватан сугышы ордены бирелә. Бу бүләк егерме бер елдан соң гына  Татарстан Язучылар берлегенә тапшырыла.

    Фатих Кәрим - бөек Ватаныбызның тугрылыклы солдаты, үз иле, үз туган җире, туган туфрагы өчен чын күңеленнән кайгыртучы батыр сугышчы, кайнар йөрәкле шагыйрь. Фашизмга каршы авыр көрәш көннәрендә ул җырны байрак итеп күтәрде, аны батырлар данын мәңгеләштерә торган үлемсез һәйкәл, буыннардан буыннарга күчә торган халык мәхәббәте итеп күрде.

                    Үләм икән, үкенечле түгел

                     Бу үлемнең миңа килүе,

                     Бөек җыр ул - Бөек Ватан өчен

                     Сугыш кырларында үлүе,-

дип язды ул «Ватаным өчен» шигырендә.. 

     Сугыш - афәт, фаҗига, һәлакәт ул. Әнә шул фаҗигане, үз шигырь- поэмаларында үтемле сүзләр белән әйтеп, ачып бирә алуы белән дә шагыйрь олы хөрмәткә, данга лаек.

   Шагыйрь иҗатында фашистларның  ерткычлыгын, явызлыгын ана һәм бала язмышында күрсәтә үзәк өзгеч юлларда бирелә:

                Ана, мәрхәмәтле  газиз ана,

      
    Я, әйт әле әйтче , -  аларның,

                Канлы куллар белән каерып алып,


    Күкрәгенә кыскан балаңны


  Танк асларына ыргытуын


   Күрер көнгә калыйкмыни без?!


 «Туктатыйк»

Менә шагыйрьнең  «Гөлсем» поэмасы:

                        Көлә доктор, сыйпап пеләшен:

                       - Бик беләсең килсә, менә шул-


  Яра ямау өчен, балаңның


  Бераз тиресен тунап аламын

                                                «Гөлсем» 

     Шушы дүртьюллыкта  гына да нинди вәхшилек, кансызлык, фашист докторының күңелендә бернинди кызгану хисе булмаганлыгы ята.                                

  Фашист – ерткыч ул. Кешелекнең киләчәгенә  - балаларга кылыч күтәрүчеләр үзләре үк шул кылычтан һәлак булырга тиешләр. Җәлилчә әйтсәк, «бала канын  эчкән вәхшигә» суд ясыйсы, хөкем карары чыгарасы килә.

   Шагыйрьнең «Партизан хатыны», «Гөлсем» кебек поэмалары, халыкара трибуналда – Нюрнбергта фашистлар ерткычлыгын фаш итүче алыштыргысыз дәлилләр булу дәрәҗәсендә язылганнар .

      Фронт тормышының хәтәр һәм авыр шартларына карамастан, шагыйрь һәр буш минутын әдәби иҗат өчен файдалана. Ул Ватан сугышының авыр фаҗигасен рухи яктан да, физик яктан да кичерә, ләкин кешелек сыйфатларын, дуслык һәм бигрәк тә бер-берсен сатмаган кешеләр образларын тудыра.

   Сугыш һәм фаҗига. Бу ике төшенчә аерылгысыз бәйләнгән. Фатих Кәрим шәхесе дә нәкъ менә шушы төшенчәләр тирәсендә кайный. Сугыш аны көрәшче-шагыйрь итте, бу фаҗига аны үлемгә этәрде. Шагыйрьнең шушы афәтне – сугышны сурәтләүгә багышланган әсәрләрен күздән кичергәч,  бер олы хакыйкатькә инанасың: сугыш булмаска тиеш, фаҗигаләргә чик куелсын! Шагыйрьнең әдәби мирасының кыйммәте шушы түгелмени?!

      Бөтен кешелек дөньясына фашизмның ерткычлыгын ачып салуы белән шагыйрь башка  мондый хәсрәтнең кабатланмаска тиешлеген кат-кат искәртә, тынычлык өчен армый-талмый көрәшергә чакыра.

     Бүгенге көндә минем милләтем – Муса Җәлиле, Фатих Кәриме булган бөек милләт ул. Алар безнең горурлыгыбыз, мактанычыбыз, кешелек дәрәҗәбез. Фатих Кәрим урамы, Фатих Кәрим премиясе… Шагыйрь иҗаты, шөкер, мәңгеләштерелгән. Бу шулай булырга тиеш тә.

